
A saila:

FORU LEGE PROIEKTUAK

11-23/LEY-00010. Foru Lege proiektua, Nafarroako arrantzaren kudeake-

tari buruzkoa

Nafarroako Parlamentuko Mahaiak, 2023ko
azaroaren 6an egindako bilkuran, honako erabaki
hau hartu zuen, besteak beste:

Nafarroako Foru Eraentza Berrezarri eta
Hobetzeari buruzko Lege Organikoaren 19.1.a)
artikuluak aitortzen dion legegintza-ekimena era-
biliz, Nafarroako Gobernuak, 2023ko urriaren 31n
hartutako Erabakiaren bidez, Nafarroako arran-
tzaren kudeaketari buruzko Foru Lege proiektua
igorri dio Nafarroako Parlamentuari.

Hori horrela, Legebiltzarreko Erregelamenduko
146. artikuluan ezarritakoarekin bat, Eledunen Ba-
tzarrari entzun ondoren, honako hau ERABAKI-
TZEN DA:

1. Xedatzea Nafarroako arrantzaren kudeake-
tari buruzko Foru Lege proiektua prozedura arrun-
tari jarraituz izapidetu dadila.

2. Landa Garapeneko eta Ingurumeneko Ba-
tzordeari esleitzea proiektu horretaz irizpena ema-
teko ahalmena.

3. Nafarroako Parlamentuko Aldizkari Ofiziale-
an argitara dadin agintzea.

Proiektua argitaratzen denetik hilabete bateko
epea irekiko da, 2023ko azaroaren 27ko
12:00etan bukatuko dena. Epe horretan, Errege-
lamenduko 147. artikuluan ezarritakoarekin bat,
talde parlamentarioek eta foru parlamentariek
zuzenketak aurkezten ahalko dizkiote foru lege
proiektuari.

Iruiean, 2023ko azaroaren 6an

Lehendakaria: Unai Hualde Iglesias

Nafarroako Arrantza Kudeaketari
buruzko Foru Lege proiektua

ZIOEN AZALPENA
1

Nafarroako Foru Eraentza Berrezarri eta
Hobetzeari buruzko abuztuaren 10eko 13/1982
Lege Organikoak 50.1.b) artikuluan ezarritakoaren
arabera, Nafarroak, bere foru araubidearen
kariaz, eskumen osoa du ehizaren, ibai eta ain-
tziretako arrantzaren eta akuikulturaren gainean.

Eskumen horiek erabiliz, bai eta aipatutako
Nafarroako Foru Eraentza Berrezarri eta Hobe-
tzeari buruzko abuztuaren 10eko 13/1982 Lege
Organikoaren 57.c) artikuluak emandakoak ere,
Nafarroako Parlamentuak 2/1993 Foru Legea
onetsi zuen, martxoaren 5ekoa, Basa-fauna eta
Haren Habitatak Babestu eta Kudeatzeari buruz-
koa.

Foru lege hori bi helburu betetzeko onetsi zen:
“Alde batetik, behar bezala babestea basafauna-
ren biodibertsitatea eta haren habitatak Nafarro-
an, eta, bestetik, ehizaren eta arrantzaren aprobe-
txamendua antolatzea, gizakiek arrazoizko eran
balia dezaketen faunari dagokionez. Foru lege
honen bidez, esparru batean, ingurumenaren eta
ekologiaren arloan legeak garatzeko dituen aha-
lak baliatzen ditu Nafarroako Foru Komunitateak,
behar diren babes-neurriak ezarririk estatuko
legediaren osagarri; eta bestean, foru araubidea
dela bide dituen eskumen esklusiboak baliatzen
ditu ehizaren, ibai- eta aintzira-arrantzaren eta
akuikulturaren gainean”. (Basa-fauna eta Haren
Habitatak Babestu eta Kudeatzeari buruzko mar-
txoaren 5eko 2/1993 Foru Legearen zioen azalpe-
na).

Basa-fauna eta Haren Habitatak Babestu eta
Kudeatzeari buruzko martxoaren 5eko 2/1993
Foru Legeak basafaunaren aprobetxamenduak
arautzen ditu Nafarroan, bereziki ehizari eta
arrantzari dagokionez. Eta eremu zabalean egiten

du hori, arautzen baititu basafauna oro har, haren
habitatak eta faunaren zati baten aprobe-
txamendua. Hori guztia, errespetatuz eta manten-
duz estatuko araudiaren oinarrizko printzipioak
nahiz printzipio orokorrak, bereziki Naturaguneen
eta Basaflora eta Basafaunaren Kontserbazioari
buruzko martxoaren 27ko 4/1989 Legea, indarga-
betua.

Geroago, Nafarroako Ehizari eta Arrantzari
buruzko abenduaren 22ko 17/2005 Foru Legea
onetsi zen, helburu harturik arau-esparru propio
bat ezartzea, basafaunaren zati baten aprobe-
txamendua arautzeko, bai eta, bestetik, Basa-
fauna eta Haren Habitatak Babestu eta Kudea-
tzeari buruzko martxoaren 5eko 2/1993 Foru
Legea aplikatu den hamar urteetako esperientzia
jasotzea ere.

Nafarroako Ehizari eta Arrantzari buruzko
abenduaren 22ko 17/2005 Foru Legearen xedea
da Nafarroako Foru Komunitateko ehiza eta arran-
tza-baliabideen aprobetxamendua jasangarrita-
sun-irizpideen arabera babestu, kontserbatu, sus-
tatu eta antolatzea. Horregatik, indargabetu egiten
ditu Basa-fauna eta Haren Habitatak Babestu eta
Kudeatzeari buruzko martxoaren 5eko 2/1993
Foru Legean ehizari eta arrantzari dagozkion
xedapenak.

2

Natura-ondareari eta Biodibertsitateari buruzko
abenduaren 13ko 42/2007 Legeak indarrik gabe
utzi zuen Naturaguneen eta Basaflora eta Basa-
faunaren Kontserbazioari buruzko martxoaren
27ko 4/1989 Legea, eta ezarri zuen, aprobe-
txamendu-teknikei dagokienez, horiek oinarri izan
dezatela baliabidearen aldez aurreko antolamen-
dua, ehizarako edo arrantzarako aprobetxatzen ez
den gainerako basafaunaren babesa bermaturik.

Natura-ondareari eta Biodibertsitateari buruzko
abenduaren 13ko 42/2007 Legearen oinarrizko
printzipioen artean dago baliabideen erabilera
antolatua sustatzea, natur ondarearen aprobe-
txamendu jasangarria bermatzeko. Lege horren
oinarrizko printzipioak dira, halaber, zuhurtasun-
printzipioa sartzea naturaguneak eta/edo espezie
basatiak uki ditzaketen esku-hartzeetan, eta politi-
ka sektorialetan behar diren eskakizunak
txertatzea, natura-ondarea eta biodibertsitatea
kontserbatzeko, jasangarritasunez erabiltzeko,
hobetzeko eta leheneratzeko.

Aurrekoarekin bat, Natura-ondareari eta
Biodibertsitateari buruzko abenduaren 13ko
42/2007 Legearen lll. tituluko laugarren kapitu-
luan, espezieen babesa arautzen da ehizaren eta
arrantzaren aurrean. Horiek, baliabide naturalen

aprobetxamendu gisa, bermatu egin behar dira,
baina haien aplikazioa mugaturik autonomia erki-
degoek ezarritako eremuetara, garaietara, harra-
paketa-metodoetara eta espezieetara. Horien
artean ez dira inola ere egonen Interes Bereziko
Espezieen Zerrendako espezieak edo Europar
Batasunak debekaturiko metodoak edo espezieak.

Lege horrek Kontseiluaren 1992ko maiatzaren
21eko 93/43/EEE Zuzentarauaren transposizioa
egiten du Espainiako ordenamendu juridikora
(Natura Habitaten eta Basafauna eta Basafloraren
Kontserbazioari buruzko Zuzentaraua).

Natura Habitaten eta Basafauna eta basaflora-
ren Kontserbazioari buruzko Kontseiluaren
1992ko maiatzaren 21eko 93/43/EEE Zuzenta-
rauaren ondorioz, kontserbazio bereziko eremuak
(KBE) sortu dira, eta horiek osatzen dute,
hegaztientzako babes bereziko eremuekin batera
(HBBE), Natura 2000 Sarea. Eremu horietan bizi
diren espezieen erabilera eta aprobetxamenduek
koherenteak izan beharko dute naturagune horiek
kudeatzeko planekin.

Natura-ondareari eta Biodibertsitateari buruzko
abenduaren 13ko 42/2007 Legea garatzeko onetsi
ziren, batetik, otsailaren 4ko 139/2011 Errege
Dekretua, Babes Araubide Bereziko Espezie
Basatien Zerrenda eta Espezie Mehatxatuen
Espainiako Katalogoa garatzekoa, eta, bestetik,
indarrean den abuztuaren 2ko 630/2013 Errege
Dekretua, Espezie Exotiko Inbaditzaileen Espai-
niako Katalogoa arautzen duena.

Espezie exotiko inbaditzaileen Espainiako
katalogoa arautzen duen abuztuaren 2ko
630/2013 Errege Dekretua indarrean jartzearekin,
administrazio publiko eskudunei eskatzen zaie
neurriak har ditzatela populazioak kontrolatzeko
eta, behar denean, espezie horiek desagerraraz-
teko. Bestalde, Natura-ondareari eta Biodiber-
tsitateari buruzko abenduaren 13ko 42/2007 Lege-
ak honako hau ezartzen du 64 ter artikuluan:
“Autonomia-erkidegoek eta Ceuta eta Melilla
hiriek, ehizaren eta arrantzaren arloan, plangin-
tzarako eta kudeaketarako tresnak erabiltzen
ahalko dituzte zehazteko zein espezieri eragiten
dion, beren lurralde-eremuan, aurreko paragrafoa-
ren edukiak. Hori horrela, ehizan eta arrantzan
aritu ahal izateko, espezie horiek lege hau indarre-
an jarri baino lehen okupatzen zuten eremuaren
zehaztapen kartografikoa onetsi beharko du auto-
nomia-erkidegoko administrazio eskudunak, eta
autonomia-erkidegoko aldizkari ofizialean argitara-
tuko du. Horren ondotik, ehiza eta arrantza planifi-
katu eta kudeatzeko lehen tresnak onetsiko dira”.



Nafarroako Parlamentuko A.O. / XI. legegintzaldia

32. zk. / 2023ko azaroaren 10a

Natura-ondareari eta Biodibertsitateari buruzko
abenduaren 13ko 42/2007 Legea eta hura gara-
tzeko araudia onetsirik, beharrezkoa da Nafarroa-
ko araudia onestea eta indarrean den estatuko eta
Europako legedira egokitzea. Gogorarazi behar
da, gainera, Nafarroako Foru Komunitatea her-
tsiagoa izan daitekeela, baina inola ere ez laxoa-
goa, ingurumenaren babesaren arloan.

3

Horregatik guztiagatik, foru legeak lortu nahi
du, batetik, arau-esparru bat ezartzea Nafarroako
arrain-faunaren aprobetxamendua arautzeko,
ingurumenaren babesaren arloan indarrean den
araudiari jarraikiz, eta, bestetik, bildu den
esperientzia gehitzea, Basa-fauna eta Haren
Habitatak Babestu eta Kudeatzeari buruzko mar-
txoaren 5eko 2/1993 Legea eta Nafarroako Ehizari
eta Arrantzari buruzko abenduaren 22ko 17/2005
Foru Legea aplikatzearen ondoriozkoa, agertu
diren behar guztiei erantzuteko.

Nafarroako Arrantza Kudeaketari buruzko Foru
Lege honen xedea da arrain-baliabideen aprobe-
txamendu antolatua bermatzea, egungo ingurua-
bar berriei egokiturik, hala ekosistemen egoerari
dagokionez nola arrantzari buruz gizarteak duen
ikuspegi berriari dagokionez.

Hamabost urte baino gehiago iragan dira Nafa-
rroako Ehizari eta Arrantzari buruzko abenduaren
22ko 17/2005 Foru Legea onetsi zenetik, eta
orduz geroztik eboluzionatu egin dute Nafarroako
ekosistema urtarrek eta arrantzaren kudeaketak,
bai eta arrantzan aritzen den kolektiboaren profi-
lak ere.

Aurreko foru legeak ehiza eta arrantza barne
hartzen zituen, baina gaur egun komenigarritzat
hartzen da bi jarduera horiek bereiztea foru lege
banatan, biak bereiz ere kudeatzen baitira. Kudea-
ketaren ezaugarriak, ehiztarien eta arrantzarien
kolektiboen berezko profila, arau-aldaketen
hobekuntza, eta araudiaren sinplifikazioa, horra
hor ehiza eta arrantza bi foru legetan bereizteko
proposamena bermatzen duten arrazoiak.

Klima-aldaketak eragina du atmosferaren ten-
peraturaren igoeran eta prezipitazioen aldaketan
eta banaketan, eta hori inpaktu handia izaten ari
da ekosistema urtarretan, eta ondoriozko aldake-
tek baldintza okerragoak sortzen dituzte espezie
autoktonoentzat.

Aldaketek, ingurunean dauden presioek eta
espezie exotikoak sartu izanak murrizketa handiak
ekarri dituzte espezie autoktonoen artean, eta,
zehazki, arrantzarako interesgarriak diren zenbai-
tetan.

4

Nafarroako Arrantza Kudeaketari buruzko Foru
Legeak inguruabar berrietara moldatu nahi du,
kudeaketa ereduak egokituz eta arrantza modali-
tate jasangarriago batzuetara bideratuz, horien
bidez bateragarriak izan daitezen aisialdiko arran-
tzan aritzea eta espezieen egoera ona kon-
tserbatu eta mantentzea.

Halaber, kontuan hartu behar da arrantza-
espezieen populazioak daudela garatzen diren
habitataren egoeraren mende: uren kalitate ona,
gainerako arrain-faunaren egoera, elikatzeko,
babesteko eta gordetzeko erabiltzen dituzten
flora-espezieak, eta hondoen egoera. Izan ere,
halakoak aldatzen edo ukitzen badira, horrek
ondorio larriak ekar ditzake espezieen ugalketa
eta garapenerako. Nafarroako Arrantza Kudeake-
tari buruzko Foru Legeak aintzat hartu behar ditu
arrantza-espezieak garatzen diren ekosistemak,
eta horregatik, hain zuzen, berariazko titulu bat
gehitu da, ibai-habitata hobetzeko.

Foru lege honek errespetatu egiten du Nafarro-
an arrantza-baliabideen aprobetxamenduak tradi-
zioz izan duen izaera sozial nabarmena.

Foru legea bost titulutan artikulaturik dago,
xedapen gehigarriez, iragankorrez, indargabe-
tzaileez eta azken xedapenez gain.

Lehen titulua xedapen orokorrei buruzkoa da.
Hartan, foru legearen xedea eta aplikazio-eremua
jasotzen dira, eta 2. artikuluan, hain zuzen, espre-
suki aipatzen da baliabidearen jasangarritasuna,
legearen helburu nagusi gisa. Horretarako, arran-
tzaren aprobetxamendua, lehentasunez animalia-
populazio naturaletan oinarritua, jasangarritasun-
irizpideekin egin beharko da, eta, ondorioz,
bateragarria izan beharko du biodibertsitatea
mantentzearekin, dibertsitate genetikoari eusteko,
populazio aloktonoak sartzea saihesteko, eta
arrantza lurralde-garapenean txertatzea susta-
tzeko moduan. Arrantza egiteko eskubidea arau-
tzen da, definizioak jasotzen dira, legearen ondo-
rioetarako, eta artikulu batzuk, bereziki,
gizartearen parte-hartzeari, arrantza-baliabideen
kudeaketari eta Arrantzako Aholku Batzordeari
buruzkoak dira.

Il. titulua arrantza-baliabideen aprobe-
txamenduari buruzkoa da. Hala, lehendabizi,
arrantzarako lizentzia eta baimenez aritzen da (I.
kapitulua), eta bigarrenik, espezieez (ll. kapitulua),
bereizirik arrantzatzen ahal diren espezie autokto-
noak, babes araubide bereziko espezie basatiak,
eta espezie exotiko inbaditzaileak. Lehen bi kapi-
tuluetan ezarri ondoren zer baldintza dauden
arrantza-lizentzia eta dagozkion baimenak eskura-
tzeko, eta zer espezie arrantzatzen ahal diren, lll.

kapituluak arrantzarako tresna eta bitartekoei eta
distantziei heltzen die. Titulu honen azken bi kapi-
tuluek hizpide dute, batetik, arrantza-piezen
merkaturatzea eta garraioa, eta bestetik, arran-
tzako kirol-lehiaketak.

Lehen aipatu denez, foru lege honek aintzat
hartzen ditu arrantza-espezieak garatzen diren
ekosistemak, eta, horrexegatik, lll. titulua eskain-
tzen dio arrain-aberastasuna eta haren habitatak
kontserbatu eta hobetzeari. Titulu honek hiru kapi-
tulu ditu. I. kapitulua, nola ez, arrain-aberastasu-
naren kontserbazioari eta sustapenari buruzkoa
da. Han jasotzen dira administrazio-baimena
behar duten jarduerak, arrain-faunaren gaineko
ukipenak, birpopulatzeak eta askatzeak, ikerketa
eta analisia, espezie exotiko inbaditzaileen kontro-
la, genetikoki eraldatutako arrainak, arrantza-
baliabideen jarraipena eta kontrola, eta arrantza
baliabideen egoera sanitarioa.

Nabarmendu behar da espezie exotiko inbadi-
tzaileen kontrolari buruzko artikulua. Hain zuzen,
aurreko tituluan zehazturik utzi ondoren zer espe-
zie diren espezie exotiko inbaditzaileak, eta haiek
hil beharra, harrapatzen badira, foru legearen 31.
artikuluan ezartzen da jarduketak baimentzen
ahalko direla espezie exotiko inbaditzaile horiek
kontrolatzeko, zaintza-akordioen, lankidetza-
akordioen edo ezartzen diren beste mekanismo
batzuen barnean, espezie horiek kontrolatzeko
eta, ahal dela, desagerrarazteko.

Artikulu horiek foru legean jaso dira: espezie
exotiko inbaditzaileak kontrolatzeko neurriak ezar-
tzeko aukerarekin; “espezie exotikoen kontrolera-
ko uren” kalifikazioarekin (52. artikulua); eta
kasuan kasuko espezie exotikoak kudeatzeko
plan teknikoaren onespenarekin (57. eta 60. arti-
kuluak). Arlo honetako ekintzak osatzeko, bera-
riazko arau-hausteak xedatu dira espezie exotiko-
en inguruan, hala nola espezie exotiko
inbaditzaileak bizirik edukitzea arrantza-tartetik
kanpo (arau-hauste oso astuna), ez hiltzea espe-
zie exotiko inbaditzaileak, horiek hiltizea nahitaez-
koa denean foru legearen beraren arabera, eta
beitatarako erabiltzea espezie exotiko inbadi-
tzaileak edo horien zatiak (arau-hauste astuna).

[1l. tituluko Il. kapituluaren xedea da arrain-
espezieen habitata kontserbatzeko programa
ezartzea, eta neurriak bideratzen dira arrain-espe-
zieen habitatak, ur-bazterreko landaredia eta
konektagarritasuna hobetzeko eta kontserbatzeko.

Azkenik, lll. tituluko Ill. kapituluak aintzat har-
tzen ditu arrantza-jardueraren sustapena eta ibai-
habitataren hobekuntza.

IV. titulua arrantzaren plangintzaz eta antola-
menduaz aritzen da, eta hiru kapitulu ditu: I. kapi-
tulua. Uren zonifikazioa eta sailkapena; Il. kapitu-
lua. Arrantzaren antolamendua, eta lll. kapitulua.
Arrantza-barrutiak.

I. kapitulua bi ataletan banaturik dago. Hala,
lehen atalean ezartzen dira uren zonifikazioa,
arrantzaren ondorioetarako, eta uren sailkapena,
arrantza-aprobetxamenduaren ondorioetarako, bai
eta uren seinaleztapena ere, arrantzaren ondo-
rioetarako. Bigarren atala arrantzarako urei
buruzkoa da, eta hirugarren atala, berriz, arran-
tzarako ez diren urei buruzkoa.

Il. kapitulua, “Arrantzaren antolamendua” ize-
nekoa, plangintzan oinarritzen da jasangarritasuna
segurtatzeko funtsezko tresna gisa, bat etorrita
hala foru legean nola natura-ondarearen eta
biodibertsitatearen kontserbazioari buruzko eta
espezie exotiko inbaditzaileen kontrolari buruzko
araudian jasotzen diren printzipioekin. Plangintza
horrek oinarri hartu behar du, era berean, popula-
zioen ezagutza zientifikoa, bai eta haiekin elkarre-
ragina izaten dituzten gainerako faktoreena ere,
hidrobiologikoak, ekologikoak, sozialak edo beste
edozein motatakoak izanik ere. Helburu horiek
erdiesteko, ezinbestekoa da arrantza antolatu eta
kudeatzeko tresnak onestea, alegia: arrantza
antolatzeko plan zuzentzaileak, arrain-espezieak
kudeatzeko planak, arrantza kudeatzeko plan tek-
nikoak eta espezie exotikoak kudeatzeko plan tek-
nikoak, eta, azkenik, arrantza-debekualdiei buruz-
ko xedapen orokorrak.

Bada garrantzizko aldaketa bat Nafarroako
Ehizari eta Arrantzari buruzko abenduaren 22ko
17/2005 Foru Legearen aldean, xedatzen baita
arrantza-debekualdiei buruzko xedapen orokorrak
ez direla urtero onetsi beharko, eta 5 urte bitarteko
indarraldia izaten ahalko dutela.

lll. kapituluak arrantza-barruti publiko eta priba-
tuak ditu hizpide, bai eta arrantza-barruti horien
aprobetxamenduen titularrek dituzten betebeha-
rrak ere. Halaber, kapitulu hori ixten duen artiku-
luan, 65.ean, aukera ematen da arrantza kudea-
ketaren arloan eskumena duen departamentuak
debekualdia ezar dezan barrutiaren eremu-zati
batean edo espezie jakin baten aprobe-
txamenduan, edo arrantza-denboraldia murriztu
dezan, komenigarri denean basafauna babesteko
inguruabar bereziak direla eta; orobat, debekatzen
ahalko du arrantza egitea toki jakinetan, deklara-
tzen bada haietan epizootiak daudela, edo per-
tsona, etxeko animalia edo basafaunarentzat ku-
tsakorrak diren eritasunak daudela.

Foru legearen azken titulua zehapen araubide-
ari dagokio, eta lau kapitulu ditu: I. kapitulua.
Arau-hausteak; Il. kapitulua. Zehapenak; Ill. kapi-
tulua. Eskumena eta zehapen-prozedura; eta IV.
kapitulua. Kaltea konpontzea.

Arau-hausteak eta zehapenak egokitu dira foru
legeak emandako arau-esparru berrira, eta, Nafa-
rroako Ehizari eta Arrantzari buruzko abenduaren
22ko 17/2005 Foru Legean ez bezala, aukera eza-
rri da zehapenak beti berekin ekar ez ditzan arran-
tza-lizentziaren galera eta arrantzan aritzeko
desgaikuntza. Hala ere, xedatzen da ezen, baldin
arau-hausleak desgaikuntza ezarria badu arran-
tza-lizentzia eskuratzeko, lehenagoko administra-
zio-ebazpen edo ebazpen judizial irmo baten
bidez, eta beste zehapen bat ezartzen bazaio,
lizentziaren galera eta desgaikuntza dakartzana,
zehapen-ebazpen berriaren ondorioz ezarritako
epea hasiko dela kontatzen legearen arabera per-
tsona hori berriz lizentzia eskuratzeko moduan
dagoen egunetik aurrera. Berria da, orobat, behin
zehapen-prozedura hasita, ustezko erantzulea
den pertsonak aukera izanen duela, isun gisako
zehapenaren ordez, ingurumen arloko lehenera-
tze, kontserbazio edo hobekuntza prestazio bat
eskatzeko, ingurumenari onura ekarriko diona,
isuna jartzeko eskumena duen organo eskudunak
ezartzen dituen baldintzak eta nondik norakoak
betez. Hau da, Nafarroako Ehizari eta Arrantzari
buruzko abenduaren 22ko 17/2005 Foru Legean
ez bezala, ez da beharrezkoa zehapena irmoa
izatea, ordezko ingurumen prestazioa eskatzeko.
Nabarmendu behar da, halaber, arau-hausteak
loturik badaude ur-ibilguetara eginiko isurketekin
eta horiek fauna urtarra ukitzen badute, zehape-
nak ezarriko direla ur-masan ukitutako tartearen
arabera, ukitutako arrain-aleengatik ezarritako
zehapenaz gain.

Azkenik, hiru xedapen iragankor daude. Lehe-
na araubide iragankorrari buruzkoa da; bigarrena,
arrantza-aparailuetan beruna erabiltzeari buruz-
koa, eta hirugarrena, askatzeen jatorri genetikoari
buruzkoa.

Xedapen indargabetzailearen eta azken xeda-
penen xedea da foru lege honetan xedaturikora
egokitu daitezen 17/2005 Foru Legea, abendua-
ren 22koa, Nafarroako Ehizari eta Arrantzari
buruzkoa, eta 2/1993 Foru Legea, martxoaren
5ekoa, Basa-fauna eta Haren Habitatak Babestu
eta Kudeatzeari buruzkoa.

Nafarroako Ehizari eta Arrantzari buruzko
abenduaren 22ko 17/2005 Foru Legea aldatzeko
helburu bakarra da arrantzaren erreferentzia guz-
tiak kentzea, Nafarroako Arrantza Kudeaketari

buruzko Foru Legeak arautuko baitu arrantza,
haren aurreproiektua onesten denetik aurrera.

Gainera, egokitzeko Natur-ondareari eta
Biodibertsitateari buruzko abenduaren 13ko
42/2007 Legean eta abuztuaren 2ko 630/2013
Errege Dekretuan ezarritakora, eta, beraz, foru
lege honetan xedatutakora, proposatzen da alda
dadila 2/1993 Foru Legea, martxoaren 5ekoa,
Basa-fauna eta Haren Habitatak Babestu eta
Kudeatzeari buruzkoa.

I. TITULUA
Xedapen orokorrak

1. artikulua. Xedea eta aplikazio eremua.

1. Foru lege honen xedea da arrain-baliabide-
en aprobetxamendua babestea, kontserbatzea,
sustatzea eta antolatzea, bai eta Nafarroako Foru
Komunitateko baliabide horiei lotutako ekosiste-
mak kontserbatzea eta leheneratzea ere, jasanga-
rritasun-irizpideen arabera.

2. Foru lege hau ez zaio aplikatuko arrantza-
ekoizpen komertzialari.

2. artikulua. Baliabidearen jasangarritasuna.

1. Arrantzaren aprobetxamendua lehentasunez
animalia-populazio naturaletan oinarrituko da; hori
jasangarritasun-irizpideekin egin beharko da, eta,
ondorioz, bateragarria izan beharko du biodiber-
tsitatea mantentzearekin, dibertsitate genetikoari
eusteko, populazio aloktonoak sartzea galarazte-
ko, eta arrantza lurralde-garapenean txertatzea
sustatzeko moduan.

2. Nafarroako Foru Komunitatean arrantzaren
kudeaketak espezie autoktonoen garapena susta-
tuko du.

3. Arrantza kudeaketaren arloan eskumena
duen departamentuak neurriak hartzen ahalko ditu
espezie edo populazio aloktonoak desagerrarazte-
ko, baliabide naturalen jasangarritasuna berma-
tzeko helburuz.

4. Baliabidearen jasangarritasuna bermatzeko
eta populazio autoktonoen egoera mantendu eta
hobetzeko, Nafarroan arrantza eginen da harrapa-
turiko aleak ingurune naturalera bizirik itzultzeko
aukera ematen duten modalitateetan, salbu eta
aleak harrapatu eta eramateko arrantza baimen-
durik dagoen tarte eta ur-masetan.

5. Jarduera orok zaindu beharko du habitaten,
espezieen, eta biodibertsitatearen kalitatea, eta,
era berean, baliabide naturalen erabilera eta
aprobetxamendu antolatua segurtatu beharko du,
eta garapen ekonomiko jasangarria ahalbidetu,

bai eta gizarte-, kultura- eta kirol-helburuak bete
daitezen ere.

3. artikulua. Arrantza egiteko eskubidea.

Badu arrantza egiteko eskubidea foru lege
honetan eta garatzeko araudian horretarako eska-
tzen diren baldintzak betetzen dituen orok, ez bal-
din bazaio desgaikuntzarik ezarri arrantza egiteko.

4. artikulua. Definizioak.

Foru lege honen ondorioetarako, honela ulertu-
ko dira hurrengoak:

a) Arrantza egitea: arrantza egitea da, arran-
tza-tresnak edo beste bitarteko batzuk erabiliz,
arrain- edo karramarro-espezieak bilatu, erakarri,
jazarri edo inguratzea, haiek harrapatu eta itzul-
tzeko, hiltzeko, haietaz jabetzeko, edo hirugarre-
nei harrapaketa errazteko, eta horretarako zuze-
nean behar diren prestaketa-lanak egitea.

Ez dira arrantza egitea izanen, foru lege honen
eta berau garatzeko xedapenen ondorioetarako,
arrantza kudeaketaren arloko eskumena duen
departamentuak baimentzen edo egiten dituen
ikerketa eta kudeaketa jarduerak.

b) Merkaturatzea: produktu batez hornitzea,
ordaindurik nahiz doan, hura merkatuan banatu,
kontsumitu edo erabiltzeko, merkataritza-jarduera
batean.

Ez da merkaturatzea izanen, foru lege honen
eta berau garatzeko xedapenen ondorioetarako,
arrantzaren alorrean eskumena duten administra-
zioen arteko trukeak edo transakzioak, haien arte-
an sinaturiko lankidetza-akordioen ondoriozkoak
eta birpopulatzeak eta askatzeak egiteko helburua
dutenak.

c) Espezie autoktonoa: bere banaketa area
naturalaren barnean bizi dena.

d) Espezie exotiko inbaditzailea: ekosistema
edo habitat natural edo erdinatural batean sartu
edo kokatzen den espeziea, bertako dibertsitate
biologikoarentzat aldaketa agentea eta mehatxua
dena, jokabide inbaditzailea duelako edo ku-
tsadura genetikoa gertatzeko arriskua dakarrela-
ko.

e) Inbaditzailea izan daitekeen espezie exoti-
koa: espezie exotiko bat, Nafarroan inbaditzaile
bihur daitekeena, eta bereziki halakoa izatea
erakutsi duen espezie bat, Nafarroakoen antzeko
baldintza ekologikoak dituzten beste herrialde edo
eskualde batzuetan.

f) Ur-masak: ibaiak, errekak, errekastoak, itur-
buruak, urtegiak, ubideak, erretenak, uharkak, ain-
tzirak, idoiak, baltsak, urmaelak, hezeguneak, ur-

biltegiak edo antzeko ezaugarriak dituen beste ur-
ibilgu edo ur-metaketa oro, deitzen zaion moduan
deitzen zaiola.

g) Arrain-espezieen habitatak: espezie horiek
bizitzea eta garatzea ahalbidetzen duten ur-
masek, horien hondoek, ur-bazterrek, landarediak
eta dagokien biotopoak eratutako ingurunea.

h) Arrantza-pieza: arrantzatutako edo harrapa-
tutako arrain eta karramarro aleak. Ez dira arran-
tza-piezak izanen legez eratutako industria-ustia-
tegietako aleak. Horiek eraman beharko dituzte
jatorria ziurtatzen duten agiriak.

i) Nafarroako arrantza-lizentzia: agiri pertsonal
eta besterenezina, arrantza kudeaketaren arloan
eskumena duen departamentuak emana eta foru
lurraldean arrantzan egiteko gaitzen duena.

j) Arrantza-pasea: nominala, banakakoa eta
besterenezina den akreditazio bat, barruti batean
eta espezie exotikoen kontrolerako uretan arran-
tza egiteko gaitzen duena, barruti hori edo espezie
exotikoen kontrolerako urak kudeatzen dituen enti-
tateak emana.

k) Arrantza-baimena: nominala, banakakoa eta
besterenezina den akreditazio bat, tarte, ur-masa
edo arro jakinetan arrantza egiteko gaitzen duena,
halakoak ezartzen direnean.

[) Presak: foru lege honen ondorioetarako, pre-
sak dira ur-ibilguarekiko perpendikularrak diren
oztopo artifizialak, gutxieneko garaiera 50 zenti-
metrokoa dutenak, gailurretik presaren oinaldean
den ur-geruzara bitarte.

m) Birpopulatzeak: ingurune naturalean ale
biziak sartzea, dauden populazioak indartu edo
orekatzeko, edo desagerturiko populazioak
leheneratzeko.

n) Askatzeak: arrantzatzen ahal diren espezie-
tako ale biziak askatzea, harrapa daitezen, gizar-
tean dagoen arrantza-eskariari erantzuteko.

i) Lurraldea zaintzeko akordioa: borondatez
sinaturiko akordio bat, sinatzen dutena pertsona
fisiko edo juridiko —publiko nahiz pribatu— batek,
lurralde baten gainean erabiltze-eskubide baten
jabea edo titularra den aldetik, eta lurraldea zain-
tzen duen entitate batek, lurralde horren babesa
eta kontserbazioa bultzatzeko.

5. artikulua. Gizartearen parte hartzea.

Arrantza aprobetxamenduen gaineko eraba-
kiak hartu behar direnean, gizartearen parte-har-
tzea ahalik eta zabalena izanen da, eta horretara-
ko baliatuko dira lehendik dauden kide anitzeko
eta aholkularitzako organoak. Hartara, ahalik eta

adostasunik handiena bilatuko da, eta parte har-
tzeko bideak ezarriko dira, erabakiak non aplikatu
behar diren, hango gizartearen errealitatearen isla
izan daitezen.

6. artikulua. Arrantza-baliabideen kudeaketa.

1. Arrantza-baliabideen kudeaketa jasangarria
eta haien aprobetxamenduaren antolamendua
foru komunitateko administrazioari dagozkio.
Arrantza kudeaketaren arloan eskumena duen
departamentuak erabiliko ditu eskumen horiek.

2. Haren eskumenak ezertan galarazi gabe,
foru komunitateko administrazioak izaten ahalko
du izaera sozialeko eta irabazi-asmorik gabeko
entitate publiko edo pribatuen lankidetza.

7. artikulua. Arrantzako Aholku Batzordea.

Arrantzako Aholku Batzordea gizartearen
parte-hartzerako kide anitzeko organoa da Nafa-
rroako Foru Komunitateko Administrazioak arran-
tza kudeaketaren arloan egiten duen jarduerarako.

Il. TITULUA
Arrantza baliabideen aprobetxamendua

. KAPITULUA
Lizentziak eta baimenak

Lehenbiziko atala
Xedapen orokorrak

8. artikulua. Arrantza egiteko baldintzak.

1. Nafarroan arrantza egiteko, Nafarroako Foru
Komunitatearen arrantza-lizentzia eduki beharko
da, bai eta behar diren baimenak ere, eta legez
eta erregelamenduz ezarritako baldintzak bete.

2. Arrantza egiteko, interesdunak agiri hauek
eduki beharko ditu:

a) Indarreko arrantza-lizentzia, salbu eta foru
lege honen 11., 50., 51. eta 52. artikuluetan jasori-
ko kasuetan.

b) ldentitatea frogatzeko agiria, Herritarren
Segurtasuna Babesteko martxoaren 30eko 4/2015
Lege Organikoan ezarritakoaren arabera.

¢) Arrantza-baimena edo barrutirako edo espe-
zie exotikoen kontrolerako uretarako pasea, horiek
behar diren kasuetan.

d) Arrantza pribaturako uretan, arrantza-
eskubidearen titularraren edo hura errentan due-
naren baimena.

e) Baimen bereziak, baldin eta halakoak behar
dituzten tresnak edo bitartekoak erabiltzen badira.

f) Foru lege honetan, berau garatzeko xedape-
netan edo indarreko beste edozein arautan eska-
tzen diren gainerako agiri edo baimenak.

3. Arrantza egiten duenak frogatu beharko ditu
bai bere identitatea, bai arrantza egiteko eskatzen
diren baldintza guztiak betetzen dituela.

9. artikulua. Arrantza egiteko aldi eta egun
baliodunak.

1. Arrantza egiteko aldi eta egun baliodunak
izanen dira debekualdiei buruzko xedapen oroko-
rretan xedaturikoak.

2. Oro har, debeku da gauez arrantzatzea.

10. artikulua. Ontzitik edo flotazioko beste sis-
tema batzuetatik arrantzatzea.

1. Nafarroako ur nabigagarrietan baizik ez
dago baimendurik ontzitik arrantzatzea, ibai-arroa-
ren ardura duen erakundeak ezarritako arau eta
baldintzei jarraikiz.

2. Oro har, arrantza egiten ahalko da bainua-
ren osagarriak diren flotazio gailu edo bitartekoe-
tatik (ahateak edo katamaran-ahatea) jabari publi-
ko hidraulikoaren eremuetan, baldin eta bainatzea
debekaturik ez badago eta horiek erabiltzea bera-
riaz debekatu ez bada debekualdiei buruzko xeda-
pen orokorrean; orobat, bete beharko dira aplikatu
beharreko gainerako arauen eskakizunak.

Bigarren atala
Arrantza-lizentzia

11. artikulua. Arrantza-lizentzia.

1. Nafarroako Foru Komunitateko arrantza-
lizentzia da foru-lurraldean arrantza egiteko gai-
tzen duen agiria, eta nahitaezkoa da 13 urte bete
dituzten guztientzat.

2. Arrantza-lizentzia eskura dezake hura eska-
tzen duen orok, baldin eta betetzen baditu foru
lege honetan eta berau garatzeko araudian ezarri-
tako baldintzak.

3. Ez dute arrantza-lizentziarik beharko arran-
tza egiteko 13 urte bete ez dituztenek, baina beti
lagundu beharko die arrantza-lizentzia duen adin
nagusiko norbaitek.

4. Adingabe emantzipatugabeek, arrantza-
lizentzia kontinentala eskatu nahi badute, izan
beharko dute haien legezko ordezkaritza duen
pertsonaren baimena.

5. Arrantza kudeaketaren arloan eskumena
duen departamentuak ezarriko ditu lizentzia-
motak, haien indarraldia eta haiek emateko proze-
dura.

6. Nafarroan arrantza-lizentzia lehenbizikoz
eskuratzeko, eskatzen ahalko da prestakuntza jar-
dunaldi batera joateko, zeina administrazioak
berak edo entitate laguntzailek emanen baitute,
erregelamenduz xedatutakoaren arabera. Jardu-
naldi hori emateko formatuak bete beharko ditu
irisgarritasun unibertsalari eta desgaitasunari lotu-
tako baldintzak, eta pertsona guztien aukera-ber-
dintasuna bermatu beharko du.

12. artikulua. Lizentzia eskuratu ezin izateko
arrazoiak.

Honako hauek ezin izanen dute arrantza-lizen-
tziarik eskuratu, ez eta berritu ere:

a) Lizentzia eskuratzeko ezarritako baldintzak
betetzen ez dituztenek.

b) Epai judizial irmo baten bidez lizentzia
eskuratzeko desgaikuntza ezarria dutenek.

c) Foru lege honen edo berau garatzeko
arauen aurkako arau-haustea eginda, zehapen
espedientean emandako ebazpen irmo baten
bidez desgaikuntza ezarria dutenek.

d) Foru lege honen edo berau garatzeko
arauen aurkako arau-haustea eginda, zehapen
espedientean emandako ebazpen irmo baten
bidez ezarritako zehapenak eta gainerako betebe-
harrak bete ez dutenek.

Hirugarren atala
Arrantza-baimenak eta arrantza-paseak

13. artikulua. Arrantza baimenak.

1. Arrantza-baimena eduki beharko da tarte,
ur-masa edo arro jakin batzuetan arrantza egiteko,
arrantza-lizentziaz gain.

2. Arrantza-baimenek balioko dute tarte, ur-
masa edo arro jakin baterako, eta arrantza-egun
bakarrerako. Baimena eskuratutakoan, hura per-
tsonala eta besterenezina izanen da, eta gaituko
du emandako baimenari dagozkion espezieak
harrapatzeko, baimenean zehaztutako modalitate-
ak erabiliz; gainera, baimena eskuratzearekin, titu-
larrak onartzen ditu tarte, ur-masa edo arro horre-
tarako diren arau espezifiko guztiak.

3. Arrantza kudeaketaren arloan eskumena
duen departamentuaren titularraren foru agindu
batek ezarriko ditu baimen motak eta horiek ema-
teko prozedura.

4. Turismoa sustatzeko helburuz, urtero baime-
nen ehuneko bat erreserbatzen ahalko da, inoiz
ez ehuneko bostetik gora, turismoa sustatzeko
xedea duten pertsona fisiko edo juridikoentzat.
Baimen horiek emateko sistema izanen da aurre-

ko apartatuan aipaturiko foru aginduan ezarrita-
koa.

14. artikulua. Arrantza-paseak.

1. Arrantza egiteko arrantza-barrutietan eta
espezie exotikoen kontrolerako uretan, horiek
ezartzen direnean arrantza kudeatzeko plan tekni-
koetan eta espezie exotikoak kudeatzeko plan tek-
nikoetan, arrantza-pasea eduki beharko da, behar
den lizentziaz gain.

2. Arrantza-paseak agiri pertsonalak eta beste-
renezinak dira, arrantza-barrutietan eta espezie
exotikoen kontrolerako tarteetan arrantza antola-
tzeaz arduratzen den entitate kudeatzaileak ema-
ten ditu, eta titularrari baimena ematen diote
arrantza egiteko araubide bereziko ur horietan.

3. Pasearen titularrak eguneko inkesta jakina-
razi beharko dio entitate kudeatzaileari, hura ibaia-
ren inguruko buzoian utzita, edo sistemak telema-
tikoak erabilita.

4. Paseak adjudikatuko dira, oro har, oinarri
hartuta kasuan kasuko arrantza kudeatzeko plan
teknikoa edota espezie exotikoak kudeatzeko plan
teknikoa, foru lege honen 60. artikuluan jasotakoa-
ri jarraikiz, eta aintzat hartuz aukera-berdintasuna-
ren printzipioa.

5. Turismoa sustatzeko helburuz, urtero pase-
en ehuneko bat erreserbatzen ahalko da, inoiz ez
ehuneko bostetik gora, turismoa sustatzeko xedea
duten pertsona fisiko edo juridikoentzat. Baimen
horiek emateko sistema izanen da aurreko aparta-
tuan aipaturiko foru aginduan ezarritakoa.

Il. KAPITULUA
Espezieak

15. artikulua. Arrantzatzen ahal diren espezie
autoktonoak.

1. Foru lege honen eta berau garatzeko arauen
ondorioetarako, arrantzatzen ahal diren espezie,
subespezie eta arrain-populazio autoktono baka-
rrak dira ingurune urtarrean bizi eta |. eranskinean
jasotzen direnak, betiere errespetaturik estatuaren
oinarrizko araudian ezarritako debekuak.

Arrantza kudeaketaren arloan eskumena duen
departamentuko titularrak emandako foru agindu
baten bidez, aldatzen ahalko dira aipatu I. eranski-
neko arrantzatzen ahal diren espezieak, aldez
aurreko justifikazio teknikoarekin.

2. Gainerako espezieak ezin izanen dira arran-
tzatu, eta, harrapatzen badira, berehala itzuli
beharko dira jatorriko uretara, ahalik eta kalte gu-
txienarekin.

16. artikulua. Babes araubide bereziko espe-
zie basatiak.

1. Babes Araubide Bereziko Espezie Basatien
Zerrendan, hala Nafarroakoan nola estatukoan,
sarturiko espezie, subespezie eta populazioak,
edo Europar Batasunean debekaturik daudenak,
ezin izanen dira deklaratu arrantzatzen ahal den
espezie gisa.

2. Halabeharrez harrapatzen badira aurreko
apartatuan sartzen diren espezieak, eta arrantzatu
ezin diren espezie autoktonoak, berehala itzuliko
dira jatorriko ingurunera, ahalik eta kalte gu-
txienarekin.

3. Salbuespenez, baimentzen ahalko da espe-
zie horiek harrapatzea, administrazioak kontrolatu-
tako moduan, argi dagoenean hori onuragarria
izan daiteke haien kontserbaziorako, bat etorriz
kasuan kasuko leheneratze eta kontserbazio pla-
netan edo arrain-espezieak kudeatzeko planetan
ezarritakoarekin.

17. artikulua. Espezie exotiko inbaditzaileak.

1. Espezie exotiko inbaditzaileak izanen dira
izaera hori dutenak natura-ondarearen eta
biodibertsitatearen alorrean indarrean den estatu-
ko legedian ezarritakoaren arabera, bai eta beste
espezie batzuk ere, Nafarroarako halakotzat sartu
direnak Il. eranskinean.

2. Arrantza kudeatzeko neurrien xede izaten
ahalko dira Il. eranskinean sarturik dauden espe-
zieak, foru lege honetan ezarritako baldintzetan,
aurreko apartatuan aipatzen den araudian ezarri-
tako esparruaren barnean.

3. Foru lege honen |l. eranskineko espezie
exotiko inbaditzaileak baizik ezin izanen dira
arrantzatu, kontrolatzeko eta, ahal dela, desage-
rrarazteko, edo heda daitezen mugatzeko, bede-
ren, Natura-ondareari eta Biodibertsitateari
buruzko abenduaren 13ko 42/2007 Legea inda-
rrean jarri aurretik ezagutzen ziren banaketa-ere-
muetan, bat etorriz Espezie Exotiko Inbadi-
tzaileen Espainiako Katalogoa arautzen duen
abuztuaren 2ko 630/2013 Errege Dekretuan eza-
rritakoarekin.

4. Jatorriz exotikoak diren espezie, subespezie
edo populazio berriak ezin izanen dira arrantza
espezie deklaratu, baldin eta Nafarroako Foru
Komunitateko uretara sartu badituzte edo berez
hedatu badira Natura-ondareari eta Biodiber-
tsitateari buruzko abenduaren 13ko 42/2007
Legea indarrean jarri ondoren.

18. artikulua. Espezie exotiko inbaditzaileak
hiltzea.

Espezie exotiko inbaditzaileetako aleak hil
beharko dira harrapatzen diren unean, baina
salbuetsita egonen dira, hala ere, espezie horien
harrapaketa arauturik badago foru lege honen 57.
artikuluan jasotzen diren plangintza tresnetako
baten bidez.

19. artikulua. Gutxieneko neurriak arrantza-
tzen ahal diren espezieen harrapaketan.

1. Arrantzatzen ahal diren espezieak harrapa-
tzeko gutxieneko neurriak ezartzen ahalko dira
foru lege honen 59. artikuluko arrain-espezieak
kudeatzeko planetan, edo 61. artikuluko debekual-
diei buruzko xedapen orokorretan.

2. Debekaturik dago ezarritako gutxieneko
neurriak ez dituzten aleak eduki, garraiatu eta
merkaturatzea, akuikultura zentroetatik edo bai-
menduriko beste jatorri batzuetatik datozenak izan
ezik; horien jatorria behar bezala frogatu beharko
da.

3. Ezarritako gutxieneko neurriak ez dituzten
aleak harrapatu eta berehala itzuliko dira uretara.

4. Honen ondorioetarako, arrainak neurtzen
dira buruaren aurreko muturretik itsas-hegalaren
atzeko erdiguneraino.

lll. KAPITULUA
Arrantzarako tresnak eta bitartekoak eta
distantziak

20. artikulua. Arrantzarako tresna eta bitarteko
baimenduak.

1. Nafarroako Foru Komunitatean arrantza egi-
teko, foru lege honetan eta berau garatzeko
arauetan baimentzen diren arrantzarako tresnak
eta bitartekoak bakarrik erabiltzen ahalko dira.

2. Oro har, arrainak harrapatzeko arrantzako
kanabera erabiltzea baizik ez da baimenduko, eta
karramarroak harrapatzeko, sare-saskiak bakarrik.

21. artikulua. Arrantzarako tresna, bitarteko
eta modalitate debekatuak.

1. Debekaturik dago animaliak harrapatzeko
metodo eta baliabide hauek edukitzea eta arran-
tzarako erabiltzea, eduki gabe horretarako behar
den administrazio-baimena:

a) Sare-mota guztiak.

b) Pozoiak, beita pozoituak edo lasaigarriak,
eta beste edozein substantzia edo gailu geldiaraz-
le edo lasaitzaile.

c¢) Gailu elektrokutatzaile edo geldiarazleak.

d) Lehergaiak.

e) Substantzia edo gailu erakartzaileak (clonk
izenekoa barne) edo uxatzaileak.

f) Argi-iturri artifizialak.
g) Arrastoa sortzen duten substantziak.

h) Atzaparrak, burdina-kakoak, hiruhortzekoak,
karakoteak, karpinak, arpoiak, arrain-tranpak,
baheak, pertolak, esparbelak, esku-sareak, tre-
tzak, salabardoak, kordelak, egoneko amu-hariak
eta gisako arrantza-tresnak.

i) Arrain biziak beitatarako.

j) Pisutan, %1eko berun-kontzentrazioa (meta-
letan adierazia) edo gehiago duten aparailuak.

k) Garrangadun amuak erabiltzea salmonidoen
goiko eremuan; foru lege honen 40. artikuluan
zehazten da.

[) Tresnak, aparailuak, beitak eta apeuak
erabiltzea, baldin eta horiek espezifikotzat jotzen
badira I. eta Il. eranskinetan arrantzatzen ahal den
espezie gisa sarturik ez dagoen basafaunako
beste edozein espezie harrapatzeko.

m) Urpeko arrantzarako metodo eta bitartekoak.

2. Debeku da eskuz eta su-armaz arrantza-
tzea.

3. Debeku da urak beitatzea arrantza egin
aurretik edo bitartean.

4. Debeku da beitatarako erabiltzea abuztua-
ren 2ko 630/2013 Errege Dekretuaren eranskine-
an sartutako espezie exotiko inbaditzaileetatik
edozein, hilik nahiz bizirik, osorik nahiz zatika, bai
eta horietatik eratorritakoak ere. Espezie eta ur-
masa bakoitzerako baimendutako beita motak bai-
zik ezin izanen dira erabili.

5. Debeku da, arrantiza errazteko asmoz, ibil-
guetan harri, egur edo bestelako materialez egini-
ko oztopo edo hesiak paratzea dakarren edozein
prozedura, edo ibilguak nahiz emariak aldatzea.

22, artikulua. Distantziak.

1. Babesteko espezieak aske joan daitezen
ibai-ibilguetatik eta arrantza harmonizatzeko har-
tan aritzen diren pertsonen artean, bai eta baliabi-
dearen antolaketa bermatzeko ere, honako distan-
tzia hauek ezartzen dira:

a) Foru lege honetako izokin-tartean (foru lege
honen 40. artikuluan zehaztua), izokinaren arran-
tza baimendurik dagoen tokietan, gutxienez 50
metroko distantzia gorde beharko da arran-
tzariarengandik eta haren beitatik presen oinalde-

ra eta arrainentzako mailadi eta pasabideen irtee-
ra eta sarrerara.

b) Salmonidoen eremuaren gainerakoan eta
ziprinidoen eremuan (foru lege honen 40. artiku-
luan zehazten da), gutxienez 10 metroko distan-
tzia gorde beharko da arrantzariarengandik eta
haren beitatik arrainentzako mailadi edo pasabide-
en irteerara eta sarreretara. Arrainentzako pasabi-
derik ez duten presetan, gutxienez 50 metroko
distantzia gorde behar da arrantzariarengandik eta
haren beitatik presen oinaldera.

c) Debekualdiei buruzko xedapen orokorrean
ezartzen ahalko da presa jakin batzuetan baimen-
durik egon dadin presaren oinaldean arrantzatzea,
aurreko apartatuan ezarritako distantziak gorde
gabe.

2. Betiere, eta elkar ez eragozteko, 25 metro-
koa izanen da arrantzan ari diren bi pertsonen
artean gorde beharreko gutxieneko distantzia,
biak ez badira ados jartzen.

3. Karramarroak arrantzatzean, horretan ari
den pertsona bakoitzak gehienez 15 metro lineal
okupatzen ahalko du ur-bazterrean baimendutako
sare-saski bakoitzeko.

IV. KAPITULUA
Arrantza-piezen merkaturatzea eta garraioa

23. artikulua. Arrantza-piezen merkaturatzea.

1. Debeku da merkaturatzea Nafarroan arran-
tzatutako ale guztiak.

2. Legez eratutako industria-ustiategietatik
badatoz, urte osoan zehar merkaturatzen ahalko
dira arrantzatzen ahal diren espezieetako aleak.
Haien jatorria frogatu beharko da betiere, eta izan
beharko dituzte, orobat, merkaturatzeko behar
diren gainerako baimen guztiak.

24, artikulua. Arrantza-piezen garraioa.

1. Arrantza-piezak hilik garraiatu beharko dira.
Arrantzatzen ahal diren espezieak bizirik garraia-
tzeko, behar diren baimenak eduki beharko dira.

2. Baimendurik dago arrantzatzen ahal diren
espezie exotiko inbaditzaileetako aleak eduki eta
garraiatzea, baldin eta horiek hilik badaude eta
autokontsumorako edo ezabatzeko toki egoki
batean uzteko badira. Arrantzatzeko debekua
duten espezieei dagokienez, horiek ezabatzeko
baizik ez da baimenduko garraioa.

V. KAPITULUA
Arrantzako kirol-lehiaketak

25. artikulua. Arrantzako kirol-lehiaketak
antolatzea.

1. Arrantza kudeaketaren arloan eskumena
duen departamentuak ahalbidetuko du, kirolari
buruzko legediarekin bat, antola eta egin daitezen
Nafarroako Arrantza Federazioak antolaturiko
kirol-lehiaketa ofizialak. Horretarako, egiaztatuko
du kirol-lehiaketa horiek egiten direla ur-ibilgu eta
arrantzarako gune egokienetan, eta betiere segur-
tatuko du horiek bateragarriak direla ekosistema
urtar kontinentalen kontserbazio egokiarekin, bai
eta kasuan kasuko arrantzarako uren fun-
tzionamendu arauekin ere.

2. Oro har, foru lege honen 50. artikuluan jaso-
tako arrantzarako guneetan baizik ezin izanen dira
tarteak erreserbatu, arrantzako kirol-lehiaketak
egiteko.

26. artikulua. Arrantzako kirol-lehiaketetarako
neurri espezifikoak.

1. Urteko kirol-egutegiaren barneko kirol-lehia-
ketak egiten direnean, espezie exotiko inbadi-
tzaileen kontrolerako neurriak aplikatuko dira kirol-
proba bukatutakoan; hain zuzen ere, espezie
horiek hil egin behar dira, foru lege honen 18. arti-
kuluaren arabera.

2. Lehiaketetan, arrantzatzen ahal diren espe-
zieetako ale harrapatu guztiak gorde beharko dira
arrainontzi zabaletan, eta, behin kontrolaturik, ure-
tara itzuliko dira ahalik eta egoerarik onenean,
salbu eta aurreko apartatuan adierazitako espe-
zieak.

3. Lehiaketa ofizialetan baizik ez daude bai-
mendurik gaueko arrantza eta/edo urak beitatzea.
Horiek baimendurik dauzkate, orobat, entrena-
mendu fasean dauden arrantzariak, Nafarroako
Arrantza Federazioan federaturik daudela froga-
tzen badute. Debekualdiei buruzko xede orokorre-
tan xedatutakoari jarraikiko zaio horretarako.

lll. TITULUA
Arrain-aberastasuna eta haren habitatak
kontserbatu eta hobetzea

. KAPITULUA
Arrain-aberastasuna kontserbatu eta sustatzea

27. artikulua. Administrazio-baimena behar
duten jarduerak.

Dibertsitate genetikoa kontserbatu eta arrain-
espezieen habitaten eta oreka ekologikoen alda-
keta eragozteko, honako ekintza hauek egin

aurretik beharrezkoa izanen da administrazio-bai-
mena:

a) Nafarroako Foru Komunitateko lurraldean
sartzea, haztea eta lekuz aldatzea arrantzatzen
ahal diren espezie edo subespezie aloktonoak eta
haien azpiproduktuak.

b) Espezie edo subespezie autoktonoak berriz
sartzea, haztea, lekuz aldatzea eta askatzea.

c) Arrantza-pieza biziak edukitzea, salbu eta
26. artikuluan ezarritakoa.

28. artikulua. Birpopulatzeak eta askatzeak.

1. Arrantza kudeaketaren arloan eskumena
duen departamentuak birpopulatzeak egiten ahal-
ko ditu Nafarroako arrantza publikoko ur-masetan,
populazio naturalak indartu edo leheneratzeko;
orobat, aleak askatzen ahalko ditu, arrantzatzen
ahal diren piezak gehitzeko.

2. Urteroko birpopulatzeak eta askatzeak agiri
tekniko batean jasoko dira. Hartan ezarriko da
zein ur-masa birpopulatuko diren eta kasu bakoi-
tzean zenbat ale askatuko den.

3. Birpopulatzeak eta askatzeak, ur publikoe-
tan, egoera sanitario oneko aleekin baizik ezin iza-
nen dira egin; kasuan kasuko arroko ugaltzaile
autoktonoenak izan beharko dira, edota horien
hornidura genetikoak bat etorri beharko du arro
horretako populazioenarekin, foru lege honen hiru-
garren xedapen iragankorrari jarraikiz.

4. Arrantza pribaturako uretan, eginen dira bat
etorriz foru lege honen 63. artikuluko 3. apartatuan
xedatutakoarekin.

29. artikulua. Espezie autoktonoak haztea.

1. Foru Komunitateko Administrazioak susta-
tzen ahalko ditu espezie urtarren hazkuntza, espe-
rimentazioa eta ekoizpena, Nafarroako ingurune
naturaleko ur publikoetan askatzeko eta birpopula-
tzeko, populazio naturalak hobetzeko, ex-situ kon-
tserbatzeko, edo espezie horiek kontserbatzeko
beste edozein jarduketa-ildotan erabiltzeko.

2. Arrantza kudeaketaren arloan eskumena
duen departamentuak zentro iktiogeniko propioak
edukiko ditu, aski prestatuak behar diren aleak
ekoizteko, aurreko artikuluko birpopulatzeak edo
askatzeak gauzatu ahal izateko.

30. artikulua. lkerketa eta analisia.

1. Arrantza kudeaketaren arloan eskumena
duen departamentuak bultzatuko du hobeki eza-
gutu daitezen bai arrain-espezieen populazioak,
bai horiek uki ditzaketen giza jarduerak. Halaber,
lehentasuna emanen zaio espezie exotiko inbadi-

tzaileek ekosistema urtarren gainean eragin di-
tzaketen ondorioak analizatzeari.

2. Helburu horiek lortzeko, bilatuko da ibai-
ingurunearen kudeaketan esku hartzen duten enti-
tate guztien lankidetza.

31. artikulua. Espezie exotiko inbaditzaileen
kontrola.

1. Kontrolatzeko eta, ahal dela, desagerraraz-
teko helburuz, zaintza-akordioen, lankidetza-
akordioen edo ezartzen diren beste mekanismo
batzuen barnean, jarduketak egiten ahalko dira
espezie exotiko inbaditzaileak edo izan daitezkee-
nak kontrolatzeko.

2. Jarduketa horiek aurrera eramatean, erabil-
tzen ahalko dira orokorrean baimendurik ez dau-
den bitartekoak eta/edo tresnak, baldin eta horien
erabilera justifikaturik badago eta ez baditu arris-
kuan jartzen espezie autoktonoak.

32. artikulua. Genetikoki eraldatutako arrai-
nak.

Arrain autoktonoen aberastasun genetikoa
hibridazio arriskutik babesteko, debeku da haztea
eta edukitzea genetikoki eraldatutako edozein
arrain bizi, Nafarroako Foru Komunitateko lurralde
guztian, baldin eta bizigai bada ingurune naturale-
an